
Voorwoord
Die stimulus vir die titel van hierdie studie was die gedagte ingebed in 1 Timoteus 
6:11 en 2 Timoteus 3:17 -  die versugting dat die mens van God, die homo Dei, 
van die verkeerde sal wegvlug en sal streef na opregtheid, toewyding aan God, 
geloof, liefde, volharding en minsaamheid. Die homo Dei wat in diens van God 
staan, sal toegerus wees vir elke taak -  ook vir die opdrag om sy medemens as 
skepsel van God te ag en respekteer.

Die ontstaan van hierdie studie het 'n bepaalde verloop gehad wat belangrik is om 
die komposisie daarvan te verstaan.

'n Aantal jare gelede het die Instituut vir Reformatoriese Studies (IRS) aan die PU 
vir CHO versoek dat ek 'n causerie oor die mensbeskouing van Calvyn sal 
saamstel. Dit sou daarop neerkom dat 'n opsomming gegee moes word van alle 
artikels en boeke wat oor hierdie tema verskyn het. Verskeie faktore het daartoe 
meegewerk dat hierdie werk nie dadelik voltooi kon word nie. Op 'n later 
stadium is met die IRS ooreengekom dat 'n brosjure wat Calvyn se antropologie 
sistematies weergee, van meer waarde sou wees as bloot 'n opsomming van die 
studiemateriaal oor die onderwerp.

Ondertussen het aan die Hammanskraalse Teologiese Skool 'n Instituut vir die 
Bestudering van Etiese Vraagstukke in Afrika (IBEVA) ontstaan en is met die 
IRS ooreengekom dat hierdie studieprojek die eerste sal wees wat deur IBEVA 
uitgegee sal word. Ten einde die relevansie van die studie te verhoog, is besluit 
om enkele ander mensbeskouings in verband met dié van Calvyn te behandel. 
Uiteindelik is met die redaksie van die tydskrif In die Skriflig  ooreengekom dat 
hierdie studie 'n gesamentlike ondememing van laasgenoemde tydskrif -  as sup- 
plementum -  en IBEVA sal wees, in albei gevalle 'n eersteling.

Ek was in die gelukkige posisie om my langverlof (1991) var navorsing met die 
oog op hierdie manuskrip te kon aanwend.

Hierdie studie word veral op mensbeskouings toegespits, maar dikwels word dié 
teks binne 'n wyer konteks geplaas. Dat besondere aandag aan die mensbeskou
ing van Calvyn bestee is, hang saam met die ontstaan van hierdie studie -  soos 
reeds verduidelik. Voorts is redelik breedvoerig aan die apartheidsmens- 
beskouing binne die konteks van die GKSA aandag gegee, nie vanwee kerkistiese 
oorwegings nie, maar eenvouding omdat dit nog nêrens samevattend beskryf is 
nie. Die voortdurende gevaar van elke bondige weergawe van 'n aspek van die



teologie -  waar dit oor hooflyne en nie oor detail gaan nie -  is dié van veralge- 
mening en oorvereenvoudiging (simpiisme). Deegiik bewus van suike verteke- 
nings, het ek met groot inspanning daarteen probeer waak.

Die Beknopte Gereformeerde Dogmatiek (1992) van Van Genderen en Velema, 
Spykman se Reformational Theology (1992) asook Dogmatiek 3b (1991) van 
Wentsel het my bereik nadat die manuskrip reeds voltooi was en gevolglik is 
daarvan slegs op beperkte wyse gebruik gemaak. By die finale afrondingsfase 
van die meestermanuskrip was die studie van J. van Eck (1992) God, mens, 
medemens: Humanitas in die theologie van Calvijn (Franeker : Van Wijnen) nog 
nie beskikbaar nie en kon die relevante aspekte van Van Eck se werk nie in 
hierdie studie verdiskonteer word nie.

Verskeie persone het die manuskrip krities deurgelees en baie waardevolle 
opmerkings gemaak. Aan hulle my hartlike dank. Dankie ook aan my dogter, 
Marietjie, vir haar hulp by die rekenaarmatige voorbereiding van die manuskrip. 
Graag wil ek ook 'n woord van hartlike dank rig aan prof. Fika J. van Rensburg as 
supplementumreeksredakteur asook mev. Mariana Venter as artikelredakteur vir 
hulle aandeel by die gereedmaak van die manuskrip.

